
Liburua zaharra izan arren, bizirik dirau, niregan behintzat: umeentzako nire
lehendabiziko liburua izan zen; bestalde, Printzesa puzkertiak SMko Bapore
saria irabazi zuen. Nolanahi ere, SM argitaletxeak zeritzon gustu txarrekoa zela:
printzesak eta puzkerrak ez datoz bat beraientzat (hala ere, beste liburu batzuek
horrelako gaiak edo antzekoak jorratu zituzten gero). Zorionez niretzat, Ereinek
berrargitaratu egin du.

Liburuari buruz:

1. KLASIKOA izan nahi du: ipuin klasikoen elementuak ditu: pertsonaia
arketipikoak (erregin-erreginak, printzesa, printzea, sorginak, dragoia,
arriskuak, gaztelua, basoa, eta abar.) Arketipo horiek aldaketa batzuk
dituzte, jakina, baina arketipoek hori dute eroso: aldez aurretik ezagutzen
ditugu eta aldatu ditzakegu pertsonaia orijinalagoak sortzeko.

2. ISTORIOA: gainditze-trama bat dago liburuan. Printzesak zenbait traba
gainditu behar ditu bere arazoa konpontzeko, hobetzeko, horregatik proba
zail eta arriskutsu batzuei aurre egin beharko die.

3. HEROIA/ heroi-emakumea: istorioan denboran zehar aspaldidanik
errepikatu dena kontatzen da (hori ere klasiko bat da): heroiaren peripezia.
Kasu honetan, heroi emakumearena. Pausuz pausu betetzen du heroiaren
ibilbidea: etxetik atera misio baten atzetik, eginbeharra bete eta etxera
itzuli, aldatuta, abenturak igaro ondoren, eta familiarekin elkartu. Ulisesen
istorioan ere horrelako pausuak ematen dira. Zentzu horretan, testu-
artekotasuna ikus daiteke liburuan, pasarte batzuen bidez: esaterako,
printzesa bere jauregira itzultzean, inork ez du ezagutuko, zakurrak eta
inudeak izan ezik.

Arrate Egana.

